
ಸರೋಜ-ಸಂಭವಾಚ್ಯುತ-ತ್ರಿನೇತ್ರ-ಭಾವನಾಮಯೀಂ
ಕವೇರ-ರಾಜ-ಕನ್ಯಕಾಂ ಚ ಕಾಮಿತಾರ್ಥ-ದಾಯಿನೀಂ .

ಅಗಸ್ತ್ಯ-ಕುಂಡಿಕಾಂತರ-ಪ್ರವಿಷ್ಟ-ವಾರಿರೂಪಿಣೀಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 1..

ಪವಿತ್ರ-ಧಾತ್ರಿ-ವೃಕ್ಷರೂಪ-ವಿಷ್ಣುಪಾದ-ಸಂಗಮಾಂ
ಪತತ್ರಿರೂಪ-ಧಾರಿ-ವಿಘ್ನರಾಜ-ಚುಂಚು-ಚುಂಬಿತಾಂ .

ಭವಾಬ್ಧಿ-ತಾರಕಾತ್ರಿಸೂನು-ಪಾದುಕಾ-ಪವಿತ್ರಿತಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 2..

ಅನೇಕ-ಕೋಟಿ-ಪುಣ್ಯ-ತೀರ್ಥ-ಸಂಗಮೇನ ಪೂರಿತಾಂ
ಅನೋಕಹ-ಪ್ರಕೀರ್ಣ-ಪುಷ್ಪ-ಪಲ್ಲವೈಃ ಪರಿಷ್ಕೃತಾಂ .

ನಿನಾದ-ಪೂರ್ಣ-ಚಾರು-ವೀಚಿ-ಕೀರ್ಣ-ರತ್ನ-ಮೌಕ್ತಿಕಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 3..

ತಟದ್ವಯೇಪಿ ಶಂಭು-ವಿಷ್ಣು-ಮಂದಿರೈ-ರ್ವಿರಾಜಿತಾಂ
ತಟಿಲ್ಲತಾ-ಸಮಾನ-ದೇವಸುಂದರೀಭಿ-ರಾಶ್ರಿತಾಂ .

ವಟಾದಿ-ವೃಕ್ಷ-ಮೂಲವಾಸಿ-ಮೌನಿ-ವೃಂದ-ಭಾವಿತಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 4..

ತರಂಗ-ಚಾರು-ಮೇಖಲಾಂ ವಿಲೋಲ-ಮೀನ-ಲೋಚನಾಂ
ಪ್ರವಾಳ-ಮೌಕ್ತಿಕೋಜ್ಜ್ವಲಾಂ ಪ್ರಫುಲ್ಲ-ಪುಷ್ಪ-ಮಾಲಿಕಾಂ .

ಕುಚಾಯಿತಾಬ್ಜ-ಕುಡ್ಮಲಾಂ ಚ ಕುಂಕುಮಾದಿ-ಪಾಟಲಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 5..

ಭುಜಂಗ-ಶಾಯಿ-ರಂಗನಾಥ-ಪಾದ-ಸೇವನಾಶಯಾ
ಭುಜ-ದ್ವಯಂ ಪ್ರಸಾರ್ಯ ನಿಃಸೃತಾಮಿವ ಸ್ಥಿತಾಂ ಮುದಾ .

ಗಜೇಂದ್ರ-ಕೇಳಿ-ವರ್ಧಿನೀಂ ದ್ವಿಜೇಂದ್ರ-ಹರ್ಷ-ದಾಯಿನೀಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 6..

ಕಿರೀಟಿ-ರಾಮ-ಶಂತನು-ಪ್ರಭೃತ್ಯನೇಕ-ಪಾರ್ಥಿವೈಃ
ಪ್ರಪೂಜಿತಾಂ ಚ ಧರ್ಮವರ್ಮ-ರಾಜ-ದಾಲ್ಭ್ಯ-ಕೀರ್ತಿತಾಂ .

ಧರಾತಲೈಕ-ಭೂಷಣಾಂ ಸುರಾದಿ-ಸರ್ವ-ಜೀವನಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 7..

ಪ್ರನಷ್ಟ-ಪಂಚ-ಪಾತಕಾಂ ಪ್ರಕೃಷ್ಟ-ಪುಣ್ಯ-ದಾಯಿಕಾಂ
ಸಹರ್ಷ-ದಿವ್ಯ-ಕೇಳಿಕಾಂ ಸಮುದ್ರ-ರಾಜ-ನಾಯಿಕಾಂ .

ಸಹಸ್ರ-ಪತ್ರ-ಮಾಲಿಕಾಂ ಸರೋಜ-ಪತ್ರ-ದೋಳಿಕಾಂ
ಭಜಾಮಿ ಸಹ್ಯಕನ್ಯಕಾಂ ಭಜಾಮಿ ಸಹ್ಯಕನ್ಯಕಾಂ .. 8..

ಸಹ್ಯಕನ್ಯಾಷ್ಟಕಮಿದಂ ಪುಣ್ಯಂ ಪ್ರೇಮಿಕೇನ ಪ್ರಕೀರ್ತಿತಂ .

ಶ್ರದ್ಧಯಾ ಕೀರ್ತಯನ್ನಿತ್ಯಂ ಸರ್ವಮಂಗಳಮಾಪ್ನುಯಾತ್ .. 9..

ಇತಿ ಕಾವೇರ್ಯಾಷ್ಟಕಂ ಅಥವಾ ಸಹ್ಯಕನ್ಯಕಾಷ್ಟಕಂ ಸಂಪೂರ್ಣಂ .

